

ՀԻՄՆԱՎՈՐՈՒՄ
  «ՄԱՐԶԱԿԱՆ ՀԱՄԱԼԻՐՆԵՐԻ ԿԱՌՈՒՑՄԱՆ ԾՐԱԳՐԵՐԻ ՀԵՏ ԿԱՊՎԱԾ ԳՆՄԱՆ ԳՈՐԾԸՆԹԱՑՆԵՐԻ ԿԱԶՄԱԿԵՐՊՄԱՆ ԱՌԱՆՁՆԱՀԱՏԿՈՒԹՅՈՒՆՆԵՐ ՍԱՀՄԱՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է սահմանել գնման գործընթացների կազմակերպման առանձնահատկություններ ՀՀ-ում մարզական համալիրների կառուցման համար: Նախագիծն նպատակաուղղված է պետական գնումների շրջանակներում իրականացվող շինարարական ծրագրերն ավելի գրավիչ դարձնելու շինարարական ընկերությունների համար:
Ընթացիկ իրավիճակը և խնդիրները.
ՀՀ կառավարության 2021-2026թթ.-ի ծրագրով, ինչպես նաև Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների ռազմավարության գործողությունների պլանով ամրագրված է մարզերում մարզական համալիրների կառուցման նպատակը՝ պետություն-մասնավոր համագործակցության կիրառմամբ (այսուհետ՝ Ծրագիր): Ծրագրի շրջանակներում ՀՀ կառավարության 28.08.2025թ-ի N 1238-Լ որոշմամբ հաստատվել է ՀՀ Արարատ, Եղեգնաձոր և Մարտունի համայնքներում սիրողական սպորտի զարգացման ծրագիրը, որի իրականացման առաջին փուլում նախատեսվում է Արարատ, Եղեգնաձոր և Մարտունի համայնքներում ՀՀ պետական բյուջեով նախատեսված միջոցներով կառուցել «Զորախաչ» ՍՊԸ-ի (այսուհետ՝ ընկերություն) պատվիրակմամբ նախագծված երեք սպորտային համալիր։ Նշված ընկերության պատվիրակմամբ ձեռք են բերվել տիպարային նախագծանախահաշվային փաստաթղթեր, որոնք ներկայումս պարզ քաղաքաշինական փորձաքննության փուլում են: Նախատեսվում է համալիրները կառուցելուց հետո դրանք հանձնել Ընկերությանը՝ հավատարմագրային կառավարման: Ինչպես արդեն նշվեց, Ծրագրի շրջանակներում արդեն ընտրված է 3 համայնք, սակայն համաձայն ՀՀ կառավարութան ռազմավարության, ծրագիրը կրում է շարունակական բնույթ և նախատեսվում է իրականացնել բոլոր մարզերում: Համալիրների կառուցման պատվիրատուն ՀՀ քաղաքաշինության կոմիտեն է:
Հաշվի առնելով ծրագրի կարևորությունը, ժամկետները, ծավալները և պետական գնումների կազմակերպման համար գործող օրենսդրությունը՝ անհրաժեշտություն է առաջացել սահմանելու որոշակի առանձնահատկություններ, որոնք թույլ կտան ավելի պարզ և գրավիչ դարձնել մրցութային գործընթացը մասնակից շինարարական ընկերությունների համար՝ միաժամանակ ապահովելով պատվիրատուի համար անհրաժեշտ երաշխիքները:
Այսպես, ելնելով վերը նշված սկզբունքներից և նպատակներից՝ Նախագծով նախատեսվում է, որ կապալառուն է ապահովում նախագծանախահաշվային փաստաթղթերի տեղակապման աշխատանքների կատարումը, ինչը թույլ կտա խնայել ժամանակը, որը գործող օրենսդրությամբ կծախսվեր տեղակապման համար հայտարարվող մրցույթի, տեղակապման աշխատանքների համար: Տեղակապումն իրականացնող անձի ընտրությունը համաձայնեցվելու է կապալային աշխատանքների պատվիրատուի հետ:
Նախագծով առանձնահատկություններ են սահմանվում հայտի, պայմանագրի և որակավորաման ապահովման չափի մասով: Մասնավորապես, հայտի և պայմանագրի ապահովման չափը հաշվարկվելու է հրավերով տրված օրինակելի նախագծանախահաշվային փաստաթղթերով սահմանված կողմնորոշիչ գնից, իսկ որակավորման ապահովման չափը կախված է լինելու ընտրված մասնակցի նախորդող 5 տարիների համախառն եկամուտների հանրագումարից: Ընդ որում, որքան շատ կլինի եկամուտը, այնքան քիչ որակավորման ապահովում կվճարի մասնակիցը:
Ընդհանուր առմամբ, Նախագծով նախատեսվել է մոտեցում՝ մասնակիցների կողմից ներկայացվող հայտերի գնահատման, որակավորման ապահովման գործընթացում գործածվում է մասնակցի համախառն եկամուտի հետ կապելու տրամաբանությունը: Նշված մոտեցումը լայնորեն կիրառվում է, օրինակ, միջազգային գնումների շրջանակներում և թույլ է տալիս ավելի ճիշտ գնահատել կապալառուի ֆինանսական կարողությունները:
Նախագծով տարանջատվում է նաև մասնակցից պահանջվող փաստաթղթերի կազմը Հայաստանի ռեզիդենտ և ոչ ռեզիդենտ հանդիսացող մասնակիցների համար:
Այսպիսով, Նախագծով նախատեսվող կարգավորումները և՛ կստեղծեն ավելի գրավիչ պայմաններ շինարարական ծրագրերի իրականացման համար հայտարարվող մրցույթներին մասնակցիների համար, և՛ միաժամանակ կպահպանվեն պետության համար երաշխիքները կնքվելիք պայմանագրերի ապահովման համար:
Հարկ է նշել, որ նախագծով սահմանվող առանձնահատկություններն արդեն 2023թ-ից պրակտիկապես կիրառվում են դպրոցաշինության, իսկ 2025թ-ից նաև մանկապարտեզաշինության և առողջապահական կազմակերպությունների հետ կապված շինարարական ծրագրերի համար՝ ՀՀ կառավարության 26.10.2023, N 1869-Ն որոշման հիմքով։ Գործող կարգավորումներն ունեն արդեն իրենց ակնհայտ արդյունքը և քանի որ մարզերում մարզական համալիրների կառուցման ծրագիրը նույնպես ունի ռազմավարական նշանակություն, կրկին առկա է իրագործման ժամկետների խնդիր՝ առաջարկվում է նմանատիպ մոտեցումներ կիրառել նաև այդ ծրագրի համար։

Կարգավորման նպատակը և բնույթը. 
         Որոշման նախագծի ընդունմամբ ՀՀ-ում մարզական համալիրների կառուցման համար պետական գնման գործընթացներն ավելի գրավիչ կդարձվեն շինարարական ընկերությունների համար։

          Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
 
Իրավական ակտի կիրարկման դեպքում ակնկալվող արդյունքը. 
         Որոշման նախագծի ընդունմամբ կսահմանվեն գնման գործընթացների կազմակերպման առանձնահատկություններ մարզական համալիրների կառուցման ծրագրի համար:
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Մարզական համալիրների կառուցման ծրագրերի հետ կապված գնման գործընթացների կազմակերպման առանձնահատկություններ սահմանելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում։ 

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի.
· 49-րդ կետի 49.3-րդ ենթակետից՝ «Մարզական նշանակության կառույցների կառուցում և վերանորոգում»:
Նախագիծը բխում է նաև ՀՀ կառավարության 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների ռազմավարությունը և ռազմավարության գործողությունների պլանը հաստատելու մասին» N 2145-Լ որոշմամբ հաստատված ռազմավարության.
· Մասնավոր նպատակ 1.1-ի Գործողություն 5-ից՝ «Մեկնարկել խոշորացված համայնքներում լողավազան և ֆիթնես սրահ անպայմանորեն ներառող տիպային մարզակառույցի կառուցման գործընթաց»:
Նախագծի համար հիմք է հանդիսացել նաև 10.04.2023թ․–ի N Վ/77-2023 արձանագրության 3–րդ կետի 2-րդ ենթակետի 2.3 պարբերությունը և ՀՀ փոխվարչապետ Տիգրան Խաչատրյանի 29.08.2023թ․–ի № //29632-2023 հանձնարարականը։

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



